
 
 

UNIVERSITI PUTRA MALAYSIA 

 
 
 
 
 
 
 
 
 
 
 

ZAWIYAH BINTI ABDULLAH 
 
 
 
 
 
 
 
 
 
 
 
 
 
 
 

FBMK 2015 36 

KESAN PROGRAM PERKHEMAHAN TERHADAP MOTIVASI DAN 
PENCAPAIAN BAHASA ARAB PELAJAR 



© C
OPYRIG

HT U
PM

 
 

 
 

 

KESAN PROGRAM PERKHEMAHAN TERHADAP MOTIVASI DAN 
PENCAPAIAN BAHASA ARAB PELAJAR 

 

 

Oleh 
 
 

ZAWIYAH BINTI ABDULLAH 
 

 

 

 

 

 

Tesis ini dikemukakan kepada Sekolah Pengajian Siswazah, 
Universiti Putra Malaysia, sebagai memenuhi keperluan untuk 

ijazah Master Sastera. 
 
 

Februari 2015 



© C
OPYRIG

HT U
PM

 
 

HAK CIPTA 

Semua bahan yang terkandung dalam tesis ini, termasuk teks tanpa had, logo, 
ikon, gambar dan semua karya seni lain, adalah bahan hak cipta Universiti 
Putra Malaysia kecuali dinyatakan sebaliknya. Penggunaan mana-mana bahan 
yang terkandung dalam tesis ini dibenarkan untuk tujuan bukan komersial 
daripada pemegang hak cipta. Penggunaan komersial bahan hanya boleh 
dibuat dengan kebenaran bertulis terdahulu yang nyata daripada Universiti 
Putra Malaysia. 

Hak cipta © Universiti Putra Malaysia 



© C
OPYRIG

HT U
PM

i 
 

Abstrak tesis ini dikemukakan kepada Senat Universiti Putra Malaysia sebagai 
memenuhi keperluan untuk ijazah Master Sastera. 

 
 

KESAN PROGRAM PERKHEMAHAN TERHADAP MOTIVASI DAN 
PENCAPAIAN BAHASA ARAB PELAJAR 

 
 

Oleh 
 
 

ZAWIYAH BINTI ABDULLAH 
 
 

Februari 2015 
 
 

Pengerusi : Nik Farhan binti Mustapha, PhD  
Fakulti  : Bahasa Moden dan Komunikasi 
 
 
Motivasi mempunyai impak yang sangat besar terhadap penguasaan bahasa 
asing sehingga ia dilabel sebagai kunci kejayaan pembelajaran bahasa asing. 
Namun, terdapat kajian yang menunjukkan bahawa motivasi pembelajaran 
bahasa Arab di Malaysia masih berada pada tahap sederhana. Pencapaian 
bahasa Arab pula berada pada tahap yang tidak memuaskan. Pelbagai 
pendekatan telah digunakan untuk mengatasi masalah ini. Namun pendekatan 
ini secara umumnya, lebih berfokus kepada aktiviti dalam bilik darjah. 
Pendekatan yang berfokus kepada penganjuran aktiviti kokurikulum 
terutamanya perkhemahan amat kurang sedangkan beberapa kajian lepas 
menunjukkan bahawa aktiviti kokurikulum dapat membantu pelajar 
meningkatkan prestasi akademik serta kemahiran bukan akademik yang 
meliputi keyakinan diri dan motivasi. Oleh itu, kajian ini bertujuan mengenal 
pasti tahap motivasi serta pencapaian bahasa Arab pelajar sebelum dan 
selepas menyertai program perkhemahan bahasa Arab, membezakan tahap 
motivasi serta pencapaian bahasa Arab mereka sebelum dan selepas 
mengikuti program ini dan seterusnya menganalisis hubungan antara konstruk 
motivasi dengan pencapaian bahasa Arab pelajar selepas mengikuti program 
ini. Kajian yang berbentuk pra eksperimen ini melibatkan 35 orang pelajar 
tingkatan tiga dari SMK Jalan Kebun, Shah Alam. Data kajian berkaitan 
motivasi dikumpul melalui 48 item soal selidik pembelajaran bahasa Arab. Set 
ujian pra dan pasca pula digunakan untuk mengukur tahap pencapaian bahasa 
Arab. Hasil kajian menunjukkan program perkhemahan bahasa Arab yang 
diadakan memberikan impak positif terhadap peningkatan motivasi serta 
pencapaian bahasa Arab. Oleh itu, program ini khasnya, dan aktiviti 
kokurikulum yang lain amnya, sangat perlu dilaksanakan di sekolah dalam 
usaha meningkatkan motivasi dan pencapaian bahasa Arab. Walaupun 
motivasi pelajar  telah pun berada pada tahap yang tinggi sebelum 
pelaksanaan program berkenaan, ia  berjaya ditingkatkan lagi kepada aras 
yang lebih baik. Pencapaian pelajar yang hanya berada pada tahap sederhana 
sebelum pelaksanaan program juga menunjukkan peningkatan tetapi masih 

tidak dapat dikeluarkan daripada kategori sederhana. Hal ini menunjukkan 
bahawa faktor motivasi yang tinggi tidak menjamin kecemerlangan 
penguasaan bahasa Arab, tetapi hanya mencetus minat pelajar untuk 
mempelajarinya. Justeru itu, adalah menjadi tanggungjawab pelajar dan guru 
untuk memanipulasi faktor motivasi ini dengan pelbagai strategi dan teknik 
untuk membawa kepada pencapaian yang cemerlang. 

Motivation has a huge impact on foreign language acquisition that it is labeled 
as the key to the success of foreign language learning. However, studies 
showed that motivation in learning Arabic in Malaysia still remains at a 
moderate level. Arabic language achievement is also at an unsatisfactory level. 
Various approaches had been adopted to address this problem. However these 
approaches generally focused more on classroom activities. The approach 
focusing on the organization of co-curricular activities, specifically camping was 
very limited although some previous studies showed that co-curricular activities 
could enhance the students’ academic performance and non-academic skills 
which incorporated self-confidence and motivation. Hence, this study aimed to 
identify the students’ level of motivation and achievement in Arabic before and 
after participating in an Arabic camp program, gauge their level of motivation 
and achievement in Arabic before and after the program, and analyze the 
relationship between the constructs of motivation and the students’ 
achievement in Arabic after partaking in the program. This pre-experimental 
study involved 35 Form Three students from SMK Jalan Kebun, Shah Alam. 
Data pertaining to motivation were collected via a 48-item Arabic learning 
questionnaire while pre and posttests were used to measure the level of 
achievement in Arabic. Findings from the study revealed that the Arabic camp 
program had significantly engendered a positive impact on motivation and 
achievement in Arabic. Although the students already possessed high level of 
motivation prior to the programme implementation, their motivation level had 
been successfully enhanced. Students’ level of achievement which was only 
moderate prior to the programme implementation showed some improvement 
though it still remained in the moderate category. This finding indicates that 
high motivation is not a factor that can guarantee excellence in the mastery of 
Arabic as it only arouses the students’ interest to learn the language.  

MIPG Motivasi Intrinsik Pengetahuan 
MIR Motivasi Intrinsik Rangsangan 
PDP Pengajaran dan Pembelajaran 
PMR Penilaian Menengah Rendah 
PPBA program perkhemahan bahasa Arab 
SBP Sekolah berasrama penuh 
SMAN Sekolah menengah agama negeri 
SMK Sekolah menengah kebangsaan 
SMKA Sekolah menengah kebangsaan agama 
SP Sukatan Pelajaran 

JADUAL TRANSLITERASI 

Huruf Arab Huruf Latin Huruf Arab Huruf Latin 
 

٫  t 

 b  z 

 t  ، 

 th  gh 

 j  f 

 h  q 

 kh  k 

 d  l 

 dh  m 

 r  n 

 z  w 

 s ه  h 

 sh  y 

 s ۃ t 

 d   

Vokal  Pendek 
 

Vokal Panjang 

huruf Arab Huruf Latin 
 

  

—َ a ا— َ ā 

—ِ i ي— ِ ī 

— ُ u و— ُ ū 
Diftong 

 
 

َ —وْ aw   

ِ —يْ ay   

BAB 1 

PENGENALAN 

1.1  Pendahuluan           

Bab ini membincangkan pengenalan kajian yang dijalankan. Perbincangan 
tersebut merangkumi latar belakang kajian, pernyataan masalah kajian, dan 
kerangka konseptual kajian yang mengaplikasikan model motivasi berasaskan 
teori Keazaman Kendiri (Deci & Ryan, 1985). Selain itu, bab ini turut 
menggariskan objektif, persoalan, hipotesis, kepentingan, dan batasan kajian 
yang dilakukan. Bab ini diakhiri dengan definisi beberapa istilah penting yang 
digunakan dalam kajian. 

1.2 Latar Belakang Kajian 

Bahasa Arab dalam konteks pendidikan di Malaysia diklasifikasikan sebagai 
bahasa asing sebaris dengan bahasa Jepun, Jerman, dan Perancis (Akta 
Pendidikan 1996). Bahasa asing pula adalah satu perkataan yang merujuk 
kepada satu bahasa bukan bahasa ibunda, bukan bahasa kebangsaan, dan 
bukan juga bahasa rasmi di sesebuah negara. Ia biasanya dipelajari untuk 
tujuan komunikasi dengan penutur jati bahasa itu atau untuk membaca bahan-
bahan bertulis dalam bahasa berkenaan. Ia juga disebut sebagai bahasa 
kedua (Norizah, 2005 ). 

Bahasa Arab sebagai bahasa asing bertapak di Malaysia lebih awal daripada 
bahasa Inggeris. Ia bertapak di Malaysia bersama-sama kemasukan dan 
penyebaran agama Islam melalui pedagang-pedagang Arab pada awal kurun 
pertama Hijrah atau kurun ketujuh Masihi (Rosni, 2012a). Ia pula mempunyai 
status yang sangat istimewa dalam kalangan penganut agama Islam di 
Malaysia. Hal ini kerana bahasa Arab telah sebati dalam jiwa mereka sebagai 
bahasa ibadat yang digunakan dalam solat, mengaji al-Qur’an, berdoa, 
berzanji, dan sebagainya.  Ia juga merupakan wadah penting untuk memahami 
dan mendalami ilmu agama melalui  pemahaman al-Qur’an, Hadith serta 
karya-karya warisan ulama Islam yang berbahasa Arab. Oleh itu, semenjak 
awal kedatangan Islam ke Malaysia, usaha-usaha untuk menguasai bahasa ini 
telah dilakukan sama ada secara formal di pondok dan sekolah atau pun 
secara tidak formal di masjid serta surau.   

Walaupun bahasa Arab mempunyai status yang istimewa dan usaha untuk 
menguasainya telah lama bermula, tetapi ia tetap tidak terlepas daripada 
masalah kesukaran dan kelemahan penguasaan seperti bahasa-bahasa asing 

yang lain. Hal ini kerana pemerolehan atau penguasaannya, terikat dengan 
beberapa faktor seperti motivasi, tempoh masa mempelajarinya, kandungan, 
gangguan bahasa dan situasi pembelajarannya (Che Radiah, 2006). Gardner 
(1985) pula menegaskan bahawa motivasi ialah faktor yang paling penting dan 
menjadi kunci kepada kejayaan penguasaan bahasa kedua.  

Dalam konteks pendidikan formal di sekolah dan institusi pengajian tinggi di 
Malaysia, kajian-kajian lepas yang dijalankan menunjukkan  motivasi pelajar 
dalam pembelajaran bahasa Arab hanya berada pada tahap sederhana 
(Kamarul Shukri et al., 2010).  Isu kelemahan penguasaan bahasa Arab oleh 
penuntutnya pula sentiasa menjadi perdebatan dalam kalangan ahli akademik. 
Kelemahan ini tidak terbatas kepada penguasaan kemahiran asas bahasa 
sahaja, tetapi juga merangkumi penguasaan tatabahasa dan perbendaharaan 
kata. Osman (1993) dalam kajiannya terhadap penguasaan bahasa Arab 
dalam kalangan pelajar sekolah menengah yang diterima masuk Fakulti 
Pengajian Islam Universiti Kebangsaan Malaysia (FPI, UKM) mendapati 
bilangan perbendaharaan kata bahasa Arab yang dimiliki oleh pelajar tersebut 
adalah sekitar 500 hingga 1000 patah perkataan, sedangkan Sukatan 
Pelajaran (SP) Bahasa Arab menetapkan sasaran 2000 patah perkataan pada 
peringkat menengah rendah dan 3000 patah perkataan pada peringkat 
menengah atas. 

Kaedah nahu dan terjemahan yang mendominasi teknik pengajaran dan 
pembelajaran dikatakan hanya membantu pelajar menguasai tatabahasa Arab 
dan mengabaikan kemahiran bahasa yang lain (Dahab, 1997). Pengenalan 
pendekatan komunikatif sebagai teknik pengajaran dan pembelajaran, juga 
tidak membawa banyak perubahan kepada pencapaian objektif yang 
digariskan dalam kurikulum bahasa Arab. Hal ini dapat dilihat daripada dapatan 
kajian yang dilakukan oleh Ismail et.al (2013) terhadap penguasaan kemahiran 
bahasa Arab dalam kalangan pelajar program j-QAF, apabila mereka 
mendapati bahawa  kemahiran menulis dan membaca masih pada tahap 
sederhana, manakala kemahiran bertutur pula berada pada tahap lemah. 

Menyedari masalah kelemahan penguasaan serta kepentingan motivasi dalam 
penguasaan bahasa Arab, dewasa ini pelbagai usaha dilakukan oleh pihak 
kementerian, sekolah mahupun guru-guru untuk memupuk minat, 
menambahkan motivasi dan meningkatkan pencapaian pelajar dalam bahasa 
Arab. Usaha ini tidak sahaja terhad kepada penambahbaikan buku teks, 
kaedah pengajaran dan pembelajaran serta bahan bantu mengajar, tetapi turut 
dimantapkan dengan penganjuran pelbagai aktiviti kokurikulum seperti 
perkhemahan, seminar, minggu bahasa Arab, dan Majlis Ihtifal sekolah-
sekolah Malaysia yang merangkumi aktiviti-aktiviti seperti debat, syarahan, 
bercerita, nasyid, kuiz, dan pengucapan awam. Penubuhan persatuan bahasa 
Arab di sekolah pula dititikberatkan sebagai mekanisma untuk meningkatkan 
motivasi dan pencapaian pelajar dalam bahasa Arab. Melalui penyertaan 
dalam persatuan ini, para pelajar dapat melibatkan diri dalam pelbagai aktiviti 

kokurikulum bahasa Arab seperti yang telah disebutkan, dalam kelompok yang 
lebih kecil di peringkat sekolah masing-masing.  

Terdapat segelintir sekolah yang mula mengambil inisiatif mengadakan 
program perkhemahan bahasa Arab (PPBA) dalam usaha meningkatkan 
motivasi dan pencapaian bahasa Arab pelajar-pelajar mereka. Kementerian 
Pendidikan Malaysia (KPM) melalui Bahagian Pendidikan Islam  (BPI) pula, 
telah mengeluarkan satu modul PPBA sebagai panduan kepada sekolah-
sekolah kementerian untuk menjalankan aktiviti ini. (Bahagian Pendidikan 
Islam, 2008).  Antara objektif yang digariskan dalam modul PPBA ini pula 
adalah untuk meningkatkan motivasi serta pencapaian pelajar dalam bahasa 
Arab.  

Guru-guru bahasa Arab pula didedahkan dengan pelbagai pendekatan terkini 
dalam melaksanakan Pengajaran dan Pembelajaran (PDP) mereka. Mereka 
bukan sahaja berperanan sebagai fasilitator dalam proses PDP, tetapi mereka 
juga merupakan motivator. Pengajaran yang menarik, seronok, efektif, dan 
kreatif pastinya dapat merangsang minat dan motivasi pelajar. Namun 
bebanan sukatan pelajaran yang banyak, bilangan pelajar yang ramai dan 
kekangan masa yang singkat, sudah pasti sedikit sebanyak menjejaskan 
tugasan guru sebagai motivator. Kajian Sumaiyah (2011) mendapati ketiadaan 
amalan pembelajaran koperatif dan aktiviti berpusatkan murid dalam kelas 
mengurangkan motivasi pelajar dalam pembelajaran bahasa Arab. Oleh itu, 
kokurikulum seperti perkhemahan bahasa Arab merupakan ruang tambahan 
untuk menarik minat dan memupuk, mengekalkan serta melindungi  motivasi 
pelajar,  seterusnya membantu mereka meningkatkan pencapaian dalam 
bahasa Arab.  

1.3 Pernyataan Masalah 

Penyelidikan lepas yang dilakukan oleh pakar motivasi seperti Gardner (1959), 
Lambert (1959), dan Dornyei (1990) mendapati motivasi sangat penting dalam 
pembelajaran bahasa asing. Kedua-dua unsur ini amat bergantungan antara 
satu sama lain dan tidak mungkin dipisahkan, bahkan motivasi dilabel sebagai 
kunci  kejayaan pembelajaran bahasa asing (Dornyei, 2003). Ia  merupakan 
satu kuasa yang menentukan sama ada seseorang itu mahu atau tidak untuk 
berusaha menguasai sesuatu bahasa  itu (Mohd Zaki, 2009).  

Selain itu, kajian mereka juga menunjukkan bahawa motivasi  dapat memberi 
impak positif kepada pencapaian dan penguasaan bahasa yang dipelajari. Hal 
ini disebabkan kewujudan korelasi positif yang kuat antara kedua-dua unsur ini 
(Gardner & Lambert, 1972; Lukmani, 1972; Clement, 1980; Gardner, 1985; 
Masgoret & Gardner, 2003;  Hernandez, 2008; Wang, 2008; Li & Pan, 2009; 
Oranpattanachai, 2013).  Semakin tinggi motivasi pembelajaran bahasa asing 
seseorang, semakin besar kebarangkaliannya untuk menguasai bahasa 

tersebut dengan baik dan begitulah sebaliknya. Oleh itu, perkara tersebut 
menjadi satu keperluan untuk mencetuskan motivasi dalam diri penuntut 
bahasa asing, apatah lagi meningkatkannya ke tahap  paling tinggi. 

Walau bagaimanapun, dalam realiti pembelajaran bahasa Arab di Malaysia, 
kajian yang pernah dilakukan mendapati motivasi pembelajaran bahasa Arab 
dalam kalangan pelajar, masih berada pada tahap sederhana (Kamarul Shukri 
et al. ,2010). Hal ini pastinya menyumbang kepada kelemahan penguasaan 
bahasa Arab itu sendiri kerana motivasi ialah kunci kejayaan pembelajaran 
bahasa asing. Justeru tidak hairanlah jika dapatan kajian berkaitan 
pembelajaran bahasa Arab di semua peringkat pembelajaran di Malaysia 
menunjukkan penguasaan bahasa Arab masih berada pada tahap yang tidak 
memuaskan. Objektif kemahiran komunikasi yang ditetapkan dalam kurikulum 
bahasa Arab juga belum tercapai (Ab.Halim & Mohd Azidan, 2009). 
Penguasaan empat kemahiran utama yang disasarkan, iaitu  mendengar, 
membaca, menulis, dan bertutur masih berada pada tahap  lemah dan 
sederhana, bukan sahaja diperingkat sekolah, malahan di peringkat pengajian 
tinggi juga. 

Hal ini dapat dilihat dengan jelas daripada hasil kajian Tarmizi (1997) dan 
Zawawi (2008) yang menunjukkan bahawa tahap kemahiran bertutur bahasa 
Arab dalam kalangan pelajar SMKA di Malaysia berada pada tahap kritikal. 
Perkara ini tidak wajar berlaku di sekolah bertaraf SMKA memandangkan 
SMKA merupakan sekolah yang menghadkan kemasukan pelajar hanya 
kepada kelompok  cemerlang dan tenaga guru yang dibekalkan kepada 
sekolah ini pula terlatih dan berkebolehan tinggi. Kajian Nik Mohd Rahimi 
(2006 & 2006) pula memaparkan kelemahan pelajar dalam menguasai 
kemahiran mendengar bahasa Arab. Pelajar menguasai kemahiran kefahaman 
mendengar bunyi bahasa arab dengan baik, tetapi  mereka gagal menguasai 
kemahiran kefahaman mendengar makna perkataan apatah lagi teks bahasa 
Arab. Dari segi kemahiran menulis pula kajian Rosni (2012b) menunjukkan 
bahawa pelajar institut pengajian tinggi masih tidak mampu menulis karangan 
bahasa Arab dengan baik. Hal ini tidak menghairankan kerana kajian 
Nurulasyikin & Nik Mohd Rahimi (2007) memaparkan bahawa masih terdapat 
pelajar  institut pengajian tinggi tidak mampu menulis askara dan kalimah Arab 
dengan betul. Dapatan-dapatan yang dipaparkan ini menujukkan dengan jelas 
bahawa pencapaian bahasa Arab masih berada pada tahap yang 
membimbangkan dan langkah untuk mengatasinya amat perlu difikirkan. 

Sebenarnya, terdapat pelbagai pendekatan yang boleh digunakan oleh guru 
untuk meningkatkan motivasi,  seterusnya pencapaian pelajar dalam 
pembelajaran bahasa Arab.  Ia tidak sahaja terhad kepada pendekatan dalam 
bilik darjah sewaktu proses pengajaran dan pembelajaran formal, tetapi boleh 
juga dilakukan melalui aktiviti kokurikulum luar bilik darjah seperti 
perkhemahan. Namun kajian menunjukkan pembelajaran bahasa Arab di 
Malaysia masih menggunakan pendekatan berpusatkan guru dan terlalu 
kurang aktiviti bahasa luar bilik darjah seperti perkhemahan (Rosni, 2012a). 

Fenomena ini menggambarkan seolah-olah aktiviti luar bilik darjah tidak 
penting dan tidak memberi sumbangan positif dalam usaha meningkatkan 
motivasi dan pencapaian bahasa Arab, sedangkan terdapat kajian yang 
mencadangkan penganjuran aktiviti kokurikulum berbentuk perkhemahan, 
sebagai salah satu cara meningkatkan motivasi dan pencapaian pelajar yang 
dikatakan semakin merosot (Rosni, 2012a; Mohd Bakhir, 2013).  Fenomena ini 
juga dilihat menimbulkan sikap pasif pelajar dalam pembelajaran bahasa Arab. 
Pembelajaran berpusatkan guru dan kekurangan aktiviti menarik membuatkan 
mereka merasakan bahawa pembelajaran bahasa Arab itu membosankan 
serta membebankan (Mat Taib Pa & Mohd Rosdi, 2006). Akhirnya, mereka 
mula hilang minat dan motivasi serta gagal menguasai bahasa Arab dengan 
baik. 

Menyentuh tentang aktiviti kokurikulum pula, terdapat kajian yang 
menunjukkan bahawa aktiviti ini dapat membantu mengembangkan kemahiran 
bukan akademik pelajar seperti inisiatif, motivasi, dan interpersonal yang 
kompeten sekaligus mendorong perkembangan peribadi pelajar agar bersikap 
matang, pandai bersosial, dan serba boleh (Marsh & Kleitman, 2002; Hamimi 
Fadziati et al., 2009). Dalam konteks pembelajaran bahasa Arab pula, kajian 
menunjukkan aktiviti kokurikulum secara umum turut membantu peningkatan 
penguasaan bahasa Arab dalam kalangan penuntut Institut Pengajian Tinggi 
(Wan Azura et al., 2007). Namun, kajian ini telalu umum kerana berfokus 
kepada pelbagai aktiviti ko-kurikulum, apatah lagi kajian yang berfokus kepada 
aktiviti kokurikulum dalam pembelajaran bahasa Arab terlalu kurang. 

Bertitik tolak daripada isu kepentingan motivasi serta impaknya yang sangat 
besar terhadap penguasaan bahasa asing, tahap motivasi dan pencapaian 
bahasa Arab di Malaysia yang masih kurang memuaskan dan masalah 
kekurangan kajian tentang kesan aktiviti kokurikulum terhadap motivasi serta 
pencapaian bahasa Arab, maka satu kajian perlu dijalankan. Justeru, kajian ini 
akan memberi fokus kepada persoalan sejauh mana pelaksanaan aktiviti 
perkhemahan, iaitu salah satu aktiviti kokurikulum, dapat membantu pelajar di 
peringkat sekolah menengah  dalam meningkatkan motivasi seterusnya 
menambah baik tahap pencapaian bahasa Arab mereka. 

1.4 Objektif Kajian  

Objektif kajian ini adalah seperti berikut : 

1.4.1  Mengenal pasti tahap motivasi serta pencapaian bahasa Arab  
 pelajar, sebelum dan selepas mengikuti Program Perkhemahan 
 Bahasa Arab. 

1.4.2 Membezakan tahap motivasi serta pencapaian bahasa Arab pelajar, 
 sebelum dan selepas mengikuti Program Perkhemahan Bahasa Arab. 

1.4.3 Menganalisis hubungan antara konstruk motivasi dengan 
 pencapaian bahasa Arab pelajar, selepas mengikuti Program 
 Perkhemahan Bahasa Arab. 

 1.5 Persoalan Kajian 

Persoalan kajian ini adalah seperti berikut : 

1.5.1 Apakah tahap motivasi serta pencapaian bahasa Arab pelajar, 
 sebelum dan selepas mengikuti Program Perkhemahan Bahasa  Arab?  

1.5.2 Adakah terdapat perbezaan  tahap motivasi serta pencapaian bahasa 
 Arab pelajar,  sebelum dan selepas mengikuti Program 
Perkhemahan  Bahasa Arab?  

1.5.3 Adakah terdapat hubungan yang signifikan antara konstruk motivasi 
 dengan pencapaian bahasa Arab pelajar, selepas mengikuti Program 
 Perkhemahan Bahasa Arab?  

1.6 Hipotesis Kajian 

Berdasarkan persoalan dan objektif, hipotesis utama kajian ini adalah seperti 
berikut: 

HA1 Terdapat perbezaan tahap motivasi pelajar sebelum dan selepas 
 mengikuti Program Perkhemahan Bahasa Arab. 

HA2 Terdapat perbezaan tahap pencapaian bahasa Arab pelajar  sebelum 
 dan selepas mengikuti Program Perkhemahan Bahasa Arab. 

HA3 Terdapat hubungan yang signifikan antara konstruk motivasi 
 dengan pencapaian bahasa Arab pelajar selepas mengikuti Program 
 Perkhemahan Bahasa Arab. 

Subhipotesis yang akan diuji pula adalah seperti berikut : 

HA1 : 

HA1:1 : Terdapat perbezaan tahap Motivasi Intrinsik  sebelum dan 
selepas mengikuti Program Perkhemahan Bahasa Arab. 

HA1:2 : Terdapat perbezaan tahap Motivasi Intrinsik Pengetahuan 
sebelum dan selepas mengikuti Program Perkhemahan Bahasa 
Arab. 

HA1:3 : Terdapat perbezaan tahap Motivasi Intrinsik Pencapaian 
sebelum dan selepas mengikuti Program Perkhemahan Bahasa 
Arab. 

HA1:4 : Terdapat perbezaan tahap Motivasi Intrinsik Rangsangan 
sebelum dan selepas mengikuti Program Perkhemahan Bahasa 
Arab. 

HA1:5 : Terdapat perbezaan tahap Motivasi Ekstrinsik sebelum dan 
selepas mengikuti Program Perkhemahan Bahasa Arab. 

HA1:6 : Terdapat perbezaan tahap Motivasi Ekstrinsik Kawalan Kenal 
Pasti sebelum dan selepas mengikuti Program Perkhemahan 
Bahasa Arab. 

HA1:7 : Terdapat perbezaan tahap Motivasi Ekstrinsik Kawalan Introjeksi 
sebelum dan selepas mengikuti Program Perkhemahan Bahasa 
Arab. 

HA1:8 : Terdapat perbezaan tahap Motivasi Ekstrinsik Kawalan Luar 
sebelum dan selepas mengikuti Program Perkhemahan Bahasa 
Arab. 

HA1:9 : Terdapat perbezaan tahap Ketiadaan Motivasi sebelum dan 
selepas mengikuti Program Perkhemahan Bahasa Arab. 

HA1:10 : Terdapat perbezaan tahap keseluruhan motivasi sebelum dan 
selepas mengikuti Program Perkhemahan Bahasa Arab. 

HA1:11 : Terdapat perbezaan tahap Motivasi Islam sebelum dan selepas 
mengikuti Program Perkhemahan Bahasa Arab. 

 
 
HA3 : 

HA3:1 : Terdapat hubungan yang signifikan antara Motivasi Intrinsik 
dengan pencapaian bahasa Arab selepas Program Perkhemahan 
Bahasa Arab. 

HA3:2 : Terdapat hubungan yang signifikan antara Motivasi Intrinsik 
Pengetahuan, Pencapaian dan Rangsangan dengan pencapaian 
bahasa Arab selepas Program Perkhemahan Bahasa Arab. 

HA3:3 : Terdapat hubungan yang signifikan antara Motivasi Ekstrinsik 
dengan pencapaian bahasa Arab selepas Program Perkhemahan 
Bahasa Arab. 

HA3:4 : Terdapat hubungan yang signifikan antara Motivasi Ekstrinsik 
Kawalan Kenal Pasti, Kawalan Introjeksi dan Kawalan Luar 
dengan pencapaian bahasa Arab selepas Program Perkhemahan 
Bahasa Arab. 

HA3:5 : Terdapat hubungan yang signifikan antara Ketiadaan Motivasi 
dengan pencapaian bahasa Arab selepas Program Perkhemahan 
Bahasa Arab. 

HA3:6 : Terdapat hubungan yang signifikan antara Keseluruhan Motivasi 
dengan pencapaian bahasa Arab selepas Program Perkhemahan 
Bahasa Arab. 

HA3:7 : Terdapat hubungan yang signifikan antara Motivasi Islam dengan 
pencapaian bahasa Arab selepas Program Perkhemahan Bahasa 
Arab. 

1.7 Kerangka Konseptual Kajian 

Kerangka konseptual kajian dibina untuk melihat saling hubungan antara 
pemboleh-pemboleh ubah supaya bahagian yang ingin difokus dan dinilai 
boleh dikenal pasti. Menurut Miles dan Huberman (1994), rangka kerja 
konseptual menerangkan secara grafik atau dalam bentuk naratif, tentang 
perkara yang akan dikaji dan mengandaikan hubungan yang wujud antaranya. 
Dengan itu, sesuatu kerangka konsep perlu menjelaskan pemboleh ubah yang 
harus dikaji dan hubungan yang dijangka wujud antara pemboleh-pemboleh 
ubah tersebut. Kerangka konsep kajian ini dapat dilihat dalam rajah 1.1. 

 

 

 

 

  

 

 

 

 

 

 

Rajah 1.1. Kerangka Konseptual Kajian 

Dalam kajian ini, pengkaji ingin mengkaji kesan pemboleh ubah bebas, iaitu 
program perkhemahan bahasa Arab, terhadap dua pemboleh ubah bersandar, 
iaitu motivasi pembelajaran bahasa dan pencapaian. Oleh itu, pengkaji memilih 
satu model motivasi pembelajaran bahasa asing yang dipelopori oleh Noels et 
al. (2000). Model ini mengaplikasikan  teori Keazaman Kendiri (Deci & Ryan, 
1985) dalam kajian motivasi pembelajaran bahasa asing.  

Teori ini melihat bahawa motivasi dalam diri manusia merupakan satu elemen 
berbentuk siri berterusan yang tidak boleh dipisahkan antara satu sama lain 
atau disebut kontinum (Deci & Ryan, 1985). Kontinum ini menggabungkan tiga 
siri penting, iaitu Ketiadaan Motivasi yang terletak di dasar kontinum, Motivasi 
Ekstrinsik di pertengahan kontinum, dan Motivasi Intrinsik di kemuncak 
kontinum. Menurut Deci & Ryan (1985) juga, seseorang itu akan berjaya 
merealisasikan keinginannya dengan mudah tanpa bantuan luar apabila 
motivasinya berada di puncak kontinum motivasi.  

Untuk memperlihatkan perkaitan antara pemboleh ubah bersandar pertama, 
iaitu motivasi dengan pemboleh ubah bersandar kedua; pencapaian maka 
pengkaji akan mencari kekuatan hubungan antara kedua-dua unsur ini. Hal ini 
kerana banyak kajian dan penyelidikan lepas menunjukkan bahawa motivasi 
mempunyai hubungan yang sangat kuat dengan unsur pencapaian dalam 
pembelajaran bahasa asing sehingga ia dilabel sebagai kunci kejayaan 
pembelajaran bahasa asing (Dornyei, 1990). 

1.8 Kepentingan Kajian 

Antara kepentingan yang diharap dapat dimanfaatkan daripada kajian ini ialah 
seperti berikut : 

1.8.1 Kajian lepas berkaitan motivasi pembelajaran bahasa kedua 
 terutamanya bahasa Arab, banyak tertumpu kepada kajian tahap 
 motivasi tersebut serta keberkesanan aktiviti kurikulum dalam 
 meningkatkannya. Manakala kajian yang melihat kesan aktiviti 
 kokurikulum terhadap peningkatannya adalah kurang. Oleh itu, 
 melalui kajian ini, pengkaji cuba mengisi lompang ini dengan melihat 
 kesan  PPBA  yang merupakan satu bentuk aktiviti kokurikulum dalam 
 meningkatkan motivasi dan pencapaian  bahasa Arab. 

1.8.2  Kajian ini juga diharap dapat menghasilkan data empirikal berhubung 
 satu bentuk program alternatif, luar bilik darjah yang boleh menaikkan 
 tahap motivasi pelajar bagi meneruskan pembelajaran dalam bahasa 
 Arab, seterusnya membantu meningkatkan pencapaian mereka.  

1.8.3 Faktor agama merupakan satu faktor penting yang mempengaruhi 
 pelajar-pelajar Islam dalam mempelajari bahasa Arab. Hal ini kerana 
 Islam diturunkan kepada junjungan besar Nabi Muhammad SAW 
 dalam bahasa Arab. Oleh itu, kajian ini yang turut mengukur tahap 
 Motivasi Islam dalam kalangan pelajar, diharap dapat memperlihatkan 
 sejauh manakah motivasi ini mendorong mereka untuk mempelajari 
 bahasa Arab serta perbandingannya dengan bentuk-bentuk 
 motivasi yang lain. 

1.8.4 Dewasa ini, aktiviti kokurikulum, khususnya PPBA amat jarang 
 dianjurkan di sekolah. Penyertaan pelajar dalam aktiviti kokurikulum 
 bahasa Arab pula tidak menggalakan. Oleh itu, kajian ini diharap 
 dapat memperlihatkan kepentingan aktiviti sebegini dalam 
 pembelajaran  bahasa Arab, seterusnya menggalakkan 
 penganjurannya di sekolah dalam usaha meningkatkan 
 penguasaannya dalam kalangan pelajar. 

1.9 Batasan Kajian 

Kajian ini merupakan kajian kuantitatif  berbentuk pra eksperimen atau disebut 
sebagai kajian satu kumpulan ujian pra dan pasca (McMillan & Schumacher, 
2006). Ia hanya melibatkan  35 orang pelajar tingkatan tiga Kelas Aliran Agama 
(KAA) yang mengambil mata pelajaran bahasa Arab di Sekolah Menengah 
Kebangsaan Jalan Kebun, Seksyen 32, Shah Alam yang mengikuti PPBA yang 
dianjurkan oleh Panitia Bahasa Arab sekolah berkenaan.  

Selain itu, kajian ini hanya memberi fokus terhadap perbezaan tahap motivasi 
dan pencapaian dalam kalangan pelajar, sebelum dan selepas mengikuti 
PPBA yang dianjurkan. Di samping itu, pengkaji juga akan menganalisis tahap 
signifikan hubungan antara motivasi dengan pencapaian pelajar selepas 
mengikuti PPBA. 

Instrumen yang digunakan pula terhad kepada soal selidik motivasi 
pembelajaran bahasa Arab berasaskan teori Keazaman Kendiri (Deci & Ryan, 
1985), yang telah diadaptasi daripada soal selidik yang ditadbir oleh Kaseh et 
al. (2010) dalam kajian mereka serta dua set ujian bertulis bahasa Arab yang 
digubal berdasarkan sukatan pelajaran dan format peperiksaan yang diguna 
pakai di peringkat sekolah menengah rendah.  



© C
OPYRIG

HT U
PM

12 
 

1.10 Definisi Operasional 

a) Motivasi 

Motivasi ditafsirkan oleh Kamus Dewan (2010) sebagai keinginan yang keras 
atau pun sangat kuat pada diri individu yang mendorongnya berusaha ataupun 
melakukan sesuatu dengan tujuan mahu mencapai kejayaan. 

Walau bagaimanapun, dalam konteks kajian ini, motivasi yang dimaksudkan 
terbatas kepada motivasi pembelajaran bahasa Arab sebagai bahasa kedua  
mengikut konsep teori Keazaman Kendiri yang dipelopori oleh Deci dan Ryan 
(1985). Ia merangkumi tiga komponen utama, iaitu Motivasi Intrinsik, Motivasi 
Ekstrinsik serta Ketiadaan Motivasi. 

b) Pencapaian  

Pencapaian akademik ialah pencapaian yang diperolehi oleh seseorang dalam 
peperiksaan atau ujian yang diduduki. Markah yang diperolehi dalam penilaian 
tersebut dibandingkan dengan sasaran markah yang ditetapkan oleh guru atau 
individu itu sendiri (Ainon, 2004). Dalam kajian ini, pencapaian merujuk kepada 
markah yang diperolehi oleh para pelajar yang menjadi sampel kajian dalam 
dua ujian bahasa Arab yang diduduki sebelum dan selepas aktiviti 
perkhemahan. 

c) Bahasa Arab 

Bahasa Arab merupakan salah satu mata pelajaran yang diajar di peringkat 
sekolah rendah  dan menengah melalui Kurikulum Jawi, al-Qur’an, Bahasa 
Arab dan Fardu Ain (j-QAF) dan Kurikulum Bersepadu Sekolah Menengah 
(KBSM). Bagi peringkat menengah, mata pelajaran ini diperkenalkan secara 
formal pada tahun 1991 dan diajar mulai tingkatan satu hingga lima di sekolah 
menengah kebangsaan agama (SMKA), sekolah berasrama penuh (SBP), 
sekolah menengah agama negeri (SMAN), dan kelas aliran agama (KAA) 
dengan peruntukan masa enam waktu seminggu. 

Dalam kajian ini, bahasa Arab yang dimaksudkan ialah mata pelajaran bahasa 
Arab yang dipelajari oleh pelajar di peringkat menengah rendah bermula dari 
tingkatan satu sehingga tingkatan tiga. Skop yang dikaji pula terhad kepada 
penguasaan kemahiran menulis dalam bentuk menjawab soalan ujian 
berformatkan peperiksaan bahasa Arab yang diguna pakai di sekolah-sekolah 
kerajaan daripada tahun 2010 sehingga tahun 2013. 

d) Program perkhemahan bahasa Arab (PPBA) 

Perkhemahan diertikan dengan sebarang aktiviti luar yang berkehendakkan 
peserta atau murid menginap sementara di khemah, kabin, dorm, chalet, 
asrama, dan seumpamanya yang tidak mempunyai kemudahan-kemudahan 
setanding dengan rumah kediaman biasa (James, 2013). Istilah perkhemahan 
dalam konteks pendidikan di sekolah biasanya sinonim dengan pasukan 
pakaian seragam terutamanya Pengakap dan Kadet Remaja Sekolah. Aktiviti 
sepanjang perkhemahan pula biasanya tertumpu kepada tatacara mendirikan 
khemah serta aktiviti-aktiviti lasak seperti jungle tracking, flying fox, berkayak 
serta latihan ala komando. 

Walau bagaimanapun, dalam kajian ini, program perkhemahan juga 
mensyaratkan agar para peserta bermalam di kem sepanjang program 
berlangsung, namun kebanyakan aktiviti yang dijalankan  bukanlah aktiviti 
lasak tetapi hanyalah berbentuk pengukuhan dan pengayaan bahasa Arab. 
Antara aktiviti utama yang dijalankan sepanjang perkhemahan ini ialah ice-
breaking, ceramah motivasi, pengembaraan ilmu, permainan-permainan 
bahasa, persembahan berkumpulan dan bengkel-bengkel pengukuhan dan 
pengayaan bahasa Arab.  Yang dititik beratkan sepanjang perkhemahan ini 
ialah penggunaan bahasa Arab sebagai satu-satunya bahasa komunikasi.   

1.11 Kesimpulan  

Secara umumnya, kajian ini ingin mengenal pasti kesan pemboleh ubah bebas, 
iaitu PPBA terhadap dua pemboleh ubah bersandar, iaitu motivasi dan 
pencapaian bahasa Arab dalam kalangan pelajar-pelajar tingkatan tiga KAA, di 
Sekolah Menengah Kebangsaan Jalan Kebun, Seksyen 32, Shah Alam. 

